
Äntwert vun der Madamm Ministesch fir Gesondheet a sozial Sécherheet op d'parlamentaresch 
Fro n° 4602 vum 10. August 2026 vum honorabelen Deputéierten Här Marc Goergen. 

1. Huet de Fonds de compensation aktuell direkt oder indirekt Investissementer an Airbus oder a Fongen
oder aner Finanzinstrumenter, déi direkt oder indirekt a Airbus investéiert hunn? 

Weder de Fonds de compensation (FDC) nach seng SICAV-FIS hunn direkt oder indirekt Investissementer 
an Airbus. Mat Ausnam vun den Immobilien- an Infrastrukturfongen, investéiert de Fonds de 
compensation duerch seng Sicav-FIS net an aner Fonge mee hält direkt Aktien oder Obligatioune vu 
cotéiert Entreprisen.   

2. Huet de Fonds de compensation aktuell direkt oder indirekt Investissementer an Boeing oder a Fongen
oder aner Finanzinstrumenter, déi direkt oder indirekt a Boeing investéiert hunn? 

Weder de FDC nach seng SICAV-FIS hunn direkt oder indirekt Investissementer a Boeing.  

3. Wéi gëtt séchergestallt, dass d'Suen, déi Pensiounsfong an aner Beräicher vun dëse Firmen investéiert,
schlussendlech net awer bei der Mammegesellschatt landen, vu wou aus dann d'Waffeproduktioun 
finanzéiert gëtt (zum Beispill fir d'Firmen SpaceX, Airbus oder Boeing)? 

Well den FDC iwwer seng SICAV-FIS net däerf an Airbus a Boeing investéieren, ass et och net méiglech an 
aner Beräicher vun dëse Firmen ze investéieren.   

4. Wëssend, dass Boeing op der schwaarzer Lëscht ass, wäert d'Luxair aner Fligertyppen akafen?

D’Ministesch fir Gesondheet a sozial Sécherheet ka sech net zu Akafsgewunneschten vu privaten Firmen 
äusseren.  

5. Wäert SpaceX och op déi schwaarz Lëscht kommen?

Den FDC huet eng extern Firma beoptraagt, déi spezialiséiert ass, den Investmentberäich vun der SICAV-
FIS vum FDC ze screenen. Dëse Screening berout op den internationalen Norme wéi se am Pacte mondial 
vun der UNO verankert sinn. Des Normen decken net nëmme Mënscherechter of, mee och d‘Ëmwelt, 
d‘Aarbechtsrecht, Korruptioun an d’Leitprinzipien vun der OECD fir multinational Entreprisen. 
Ausserdeem ass et dem Fong net erlaabt a Firmen ze investéieren déi verbuede Waffen hierstellen oder 
domat handelen.   

Des Lëscht gëtt all Joers vum Verwaltungsrot vum FDC nei iwwerpréift. Gegeebenefalls kommen nei 
Entreprisen op déi Lëscht dobäi, oder et ginn der erofgeholl. Des Lëscht applizéiert sech esou gutt fir déi 
direkt Investissementer wéi fir déi dräi Kompartimenter déi an Immobilien- an Infrastrukturfonge 
investéieren. 

